
16. Juni 2020 

Inatsisartut suleriaasianni § 37 imm. 1 naapertorlugu Naalakkersuisunut 

apeqqutit imaattut matumuuna saqqummiuppakka: 

Naalakkersuisunut apeqqutit: 

1. Nunatsinni utoqqaat aapparisaq najugaqatigisarluunniit 

apeqqutaatinnagu tamakkiisumik utoqqalinersiaqalissagunik 

ataatsimut isigalugu aningaasaqarnikkut qanoq 

sunniuteqassagaluarpa? 

2. Utoqqalinersiat utoqqarnut tamanut atuuttumik 

pilersueqatigiittussaaneq tunngaviginagu ilivitsumik tamarmik 

utoqqalinersisalissappata aningaasaqarnikkut qanoq 

sunniuteqassagaluarpat? 

3. Nunatsinni utoqqaat utoqqalinersiaat Danmark-imi, Norge-mi, 

Sverige-mi aamma Tyskland-imi utoqqaat utoqqalinersiaanut 

sanilliullugit qanoq appasinnerutigippat? 

4. Utoqqalinersiat nunatsinni annertussusiat sooq nunani allani 

utoqqalinersiaritinneqartartuniit appasinnerunissaat 

Naalakkersuisut aalajangiusimaniarsaraat, sunalu 

tunngavilersuutissaraat? 

5. Naalakkersuisut ukioq 2021 aallarnerfigalugu Inatsisartut 

Aningaasanut Inatsisissaanni utoqqalinersiat 

pitsaanerulernissaat siunertaralugu aningaasaliissutinik 

qaffaanissartik siunnersuuteqarfigissallunikku 

neriorsuutigisinnaavaat? 

6. Inatsisartut Aningaasanut Inatsisissaattut siunnersuutissami 

Naalakkersuisut utoqqalinersiassat qaffanneqassanngippata 

inatsisinik allanik imaluunniit akileraartarnikkut allannguutinik 

nutaanik utoqqartatsinnut pitsaanerusumik atugaqalersitsinissaq 

siunertaralugu Naalakkersuisut suliniuteqassamaarpat? 

7. Utoqqaat illuminni inigisaminniluunniit inuit pissakilliortut, 

suliffissaaleqisut aningaasaqarnikkullu ajornartooqqasunit 

inisimasoqarunik utoqqalinersiassaminnik 

ilanngaaffigineqartarnerat atorunnaarsinniarlugu 

Naalakkersuisut inatsisinik allannguinissartik siunertaraat? 

(Inatsisartunut Ilaasortaq Aqqaluaq B. Egede, Inuit Ataqatigiit) 

Tunngavilersuut: 

Nunatsinni utoqqaat pitsaasumik atugaqalernissaat siunertaralugu suliamik 

aallartitsinissara aallartinniarlugu Naalakkersuisut utoqqartavut pillugit 

atugarissaarnerulersitsinissaq siunniullugu suliarilereerneraat ujartuiffigaara. 

Ukiuni kingullerni akit akitsuutillu arlalitsigut Naalakkersuisuniit 

qaffaavigineqarput. Nioqqutissat akitsuutaasa avataatigut aamma akit 

amerlasuutigut qaffanneqarput, soorunami inuiaqatigiinni tamatsinnut 

utoqqartatsinnullu aningaasatigut assut eqquinerluttumik. 

Taamaammat apeqqutit Naalakkersuisuniit akineqarnerat 

aalajangiisorujussuussaaq suliassap qanoq ingerlateqqinnissaanut. 

Kissaatigaara apeqqutit ullut suliffiusut qulit qaangiutsinnagit akineqarnissaat. 


